
Mogelijk bevat deze transcriptie leesfouten, controleer!

(fol. 26v)

Wi Jan bider ghenade goods proest te Coninxvelt Ende Mathijs vander Burch Persoe[nre]

In Delf doen cond allen luden ende oirconden onder onze zeghelen dat wi ghesien ende
ghelesen hebbe Inden jare ons he[re]ln M CCC vijf ende tsestich des woensdaghes na sinte Bla-
sius dach ene hantveste goet ende gave sonder enichen blame wel bezeghelt mit he[re]n Dircs
zeghel van Wassenair burchg[ra]ve van Leijden ridder Inhoudende van woerde te woerde

alse hier na ghes[creven] staet Ic Dirc van Wass[enaer] borchg[rave] van Leijden Ridder make cond
ende kenlic alle den ghenen die desen brief sullen sien of horen lesen dat heer Jacob van

den Woude mijn neve bi sinen vrien wille ende goetdencken quam Inden ambocht van War-
monde ende droech mi op tot enen vrien eijghen mit rechte ende mit vonnesse Alsulc erve ende
goet als hij dair heeft Inden ambocht voirsc[reven] ende hier na ghescreven staet Inden eersten
Willems Smeders hofstede die beleghen heeft die vrouwe van Alcmade an die een zide ende

Allaert mitter dochter an die ander side Ende twie hofsteden daer Claer Feutiens op woent

ende Willem die wever ende beleghen heeft Sijmon Willems soen an die een zide ende Lisebeth Ghe-
rijd Gherkiens an die ander side Voirt twie hofsteden dair Sabbe op woent ende Gheertuijd

Jutten dochter die beleghen heeft an die een side die vrouwe van Voirne mit horen lande

ende Gherijd Dukers erfnaem an die ander side Voirt broeder Andries hofstede die beleghe[n]

heeft mijn vrouwe van Voirne an die een side ende haer Baernt uut den Enghe an die ander

side Ende drie hofsteden dair op woent Heijne Vodde, Bartoud sijn soen ende Ludetien ende bele-
ghen heeft an beijden siden mijn vrouwe van Voirne Voirt vier hofsteden dair op woent

Diederic Gheldolf, Aernt Dammaes soen ende Claes sijn broeder ende Floertien Ludolfs soen

die beleghen heeft mijn vrouwe van Voerne an die een side mit haren erve ende Harbaren

van Foreest an die ander side Voirt die hofstede daer Sijmon van Gaghelenberch op

woent ende beleghen heeft Griete Strevelants an die een side ende die wateringhe an die ander
side Voirt die hofstede dair Hughe Katerinen soen op woent ende beleghen heeft Dirc

van Bloemenvenne an die een side ende Femense sPapen an die ander side Ende een placke
lants d[i]e voir sine grote hofstede beleghen heeft an die een side die paep van Alsmaer’

ende Jan van Zaenden an die ander side op gaende van den pade an den wech Voirt ene

placke lants die Claes Heijnens soens [in] huijrwair plach te hebben die beleghen heeft

Florijs van Alcmade sijn erfnaem an die een side ende Alcmaden erfnaem sijn soen an die ander zide

(fol. 27r)

opgaende vanden Vliet anden wech Ende twie acker lants over den wech ende beleghen heeft
an die een side die vrouwe van Alcmade ende Florijs erfnaem van Alcmade an die ander side
Voirt een half morghen neffens Alcmaden over den wech ende beleghen heeft an die een side
die vrouwe van Alcmade ende Gherijd Dukers erfnaem an die ander side Ende een placke lants
an die oest zijde vander kerken dat beleghen heeft dat kerchof an die een side ende die abdisse
van Rijnsburch mit haren lande an die ander side Voirt die Vliet venne die hout seven

morghen luttel min ofte meer Ende twie Vliet vennen die gheleghen sien op der west side

van der wateringhe die houden vijf morghen luttel meer of min Voirt een Vliet venne

die hout drie morghen ende twie hont luttel meer of min die beleghen heeft Joncfrouwe

"In het origineel staat foutief “paep van Alcmaer”, blijkbaar een kopieerfout, want andere bronnen spreken
steeds van de paap of cureit van ‘Alsmeer’ (Erfgoed Leiden en Omstreken, archiefnr. 512, inv.nrs. 344 [fol.
1v], 439, 540; Noord-Hollands Archief, Abdij van Egmond, inv.nr. 1, fol. 60v-61r; Nationaal Archief,
archiefnr. 3.01.01, inv.nr. 218, fol. 28v [marge: “CLxxxviij”]; enz.)



Mabelije he[re]n Jacobs dochter voirsc[reven] op die oest side ende Jan van Zaenden op die west
zide Voirt die Hoff venne die hout tien morghen luttel meer of min Ende Cruijs lant

dat hout drie morghen luttel meer of min Voirt sGudvaerts venne hout viertien hont

luttel meer of min Ende Ic Diederic van Wassenair burchgr[ave] van Leijden Ridder voirs[eid]
verlie weder alle erve ende goet voirghenoemt heren Jacob vanden Woude minen neve

voirs[eid] ten rechten erfliene van mi te houden ende niet te versterven In manieren als hier

na ghescreven staet wair dat sake dat sijns ghebrake ende hi mer enen wittachtighen

soen en liet soe soude dit voirghenoemde goet alinghe van mi houden ende waer hi ere

meer liet die wittachtich van sinen live ghecomen waren die souden dit voirghenoemde

goet al ghelijc deijlen ende van mi houden Voirt wair dat sake dat enich vanden zonen

storve sonder blikende boerte wittachtich van horen liven ghecomen waren Soe soude die

een op den anderen erven ten erfliene alse voirsc[reven] staet Ende wair dat sake dat hi

ghenen wittachtighen sone en liet ende wittachtighe dochte[re]n liet Soe soude dit voirsc[reven]
goet comen op die dochteren In allen schine alse voirsc[reven] staet van de zone Voirt waer dat sake
dat heer Jacob storve sonder blikende blo boert wittachtich van zinen lieve toe comende of dat hi
wittachtighe kinde[re]n hadde die storven souder wittachtighe boert van horen live ghecomen

so soude dit voirseide goet comen op heren Jacobs drie susteren vanden Woude voirnoemt of dat
wittachtich van haren live ghecomen ware alse van joncfrou Lisebetten Aelbrecht Florijs soens
wijf, joncfrou Aden Florijs wijf van Alcmade ende joncfrou Beatrijs Gherijds wijf van Oester-

wijc ende toutste tnaeste waert sone wairt dochter en ijmmer die man hoefde die voer hant

Voirt selmen dit voirseide goet verheerwairden mit enen heerte of mit [vijf]* scelling[en] dair voir
Ende alle dese voirsc[reven] ponten sellen wesen sonder arghelist In kennesse der wairheit ende om
dat ic wille dat alle dese voirsc[reven] ponten wittelijc ende trouwelijc ghehouden worden

voir mi ende voir mijn nacomelinghen van heren Jacob voirsc[reven] ende sinen nacomelinghen
Soe heb ic Dirc van Wassenair borchgrave van Leijden Ridder voirsc[reven] desen brief open
bezeghelt mit minnen zeghel Gheg[even] Int jair ons heren M CCC neghen ende vijftich des
sonnendag[es] na Onser Vrouwen dach lichtmisse.

21n het origineel staat het woord “scelling[en]” zonder getal. In een andere, overigens ietwat slordige kopie
van dezelfde akte staat wel expliciet “viif scellinghe” (Erfgoed Leiden en Omstreken, archiefnr. 512, inv.nr.
651).



